
 
Na osnovu člana 15. Zakona o principima lokalne samouprave u Federaciji Bosne i 
Hercegovine („Službene novine Federacije Bosne i Hercegovine“, br. 49/06 i 51/09) i čl. 
25. i 69. Statuta Općine Centar Sarajevo-Prečišćeni tekst („Službene novine Kantona 
Sarajevo“, broj 23/04), a u vezi sa tačkom 5. Smjernica o minimalnim standardima dodjele 
budžetskih sredstava putem transfera i subvencija u Federaciji Bosne i Hercegovine 
(„Službene novine  Federacije BiH“, broj 37/24) Općinski načelnik Općine Centar, donosi 
  
 
 

P R A V I L N I K 
 

o dodjeli novčanih podsticaja za kupovinu repromaterijala proljetne, jesenje 
sjetve, voćarskih sadnica i cvijeća  

 
I OPĆE ODREDBE 

 
Član 1. 

(Predmet) 
 
Ovim Pravilnikom uređuje se način dodjele novčanih podsticaja za kupovinu 
repromaterijala za proljetnu i jesenju sjetvu, voćarskih sadnica te sjemena i sadnica 
cvijeća, namijenjenih poljoprivrednim proizvođačima koji obavljaju biljnu proizvodnju na 
području Općine Centar Sarajevo. 
 

Član 2. 
(Rodno značenje izraza) 

 
Izrazi koji se koriste u ovom Pravilniku, a koji imaju rodno značenje, bez obzira jesu li 
korišteni u muškom ili ženskom rodu, obuhvataju na jednak način muški i ženski rod. 
 

 
Član 3.  

(Namjena korištenja sredstava) 
 

(1) Finansijska sredstva, u skladu sa ovim Pravilnikom namijenjena su isključivo za 
kupovinu  repromaterijala za proljetnu i jesenju sjetvu, voćarskih sadnica te sjemena i 
sadnica cvijeća. 
 

(2) Podsticaji iz ovog Pravilnika dodjeljuju se kroz sljedeće kategorije: 
1. Kupovina repromaterijala za proljetnu sjetvu; 
2. Kupovina repromaterijala za jesenju sjetvu; 
3. Kupovina voćarskih sadnica za podizanje i obnovu višegodišnjih zasada; 
4. Kupovina sjemena i sadnica cvijeća. 

 
(3) Pod repromaterijalom u smislu ovog Pravilnika podrazumijevaju se sjeme i sadni 

materijal,  mineralna i organska đubriva, supstrati, sredstva za zaštitu bilja, agrotekstil 
i drugi materijali za zaštitu biljaka i tla, sredstva za poboljšanje zemljišta, i drugi 
materijali neophodni za biljnu proizvodnju. 

Član 4. 
(Korisnici) 

 
Pravo učešća po Javnom pozivu imaju sva zainteresovana fizička lica i vlasnici obrta 
registrovanog za obavljanje poljoprivredne djelatnosti koji imaju prebivalište, odnosno 
sjedište na području Općine Centar Sarajevo i ispunjavaju uslove propisane ovim 
Pravilnikom.  
 

II USLOVI I POTREBNA DOKUMENTACIJA ZA OSTVARIVANJE PRAVA 
UČEŠĆA KANDIDATA U PROJEKTU 

 
 Član 5. 
(Uslovi) 

 
Pravo na dodjelu novčanih podsticaja za kupovinu repromaterijala za proljetnu i jesenju 
sjetvu, voćarskih sadnica te sjemena i sadnica cvijeća mogu ostvariti kandidati koji 
ispunjavaju sljedeće uslove: 
 

a) Da su fizička lica sa stalnim prebivalištem na području Općine Centar Sarajevo, 
upisana u RPG i RK (Registar poljoprivrednih gazdinstava i Registar klijenata) sa 
izvršenim ažuriranjem u tekućoj godini i bave se biljnom proizvodnjom na području 
Općine Centar Sarajevo; 

b) Da su vlasnici obrta, registrovanog za obavljanje poljoprivredne djelatnosti sa 
sjedištem na području Općine Centar, upisani u RPG i RK (Registar poljoprivrednih 
gazdinstava i Registar klijenata) sa izvršenim ažuriranjem u tekućoj godini i bave 
se biljnom proizvodnjom na području Općine Centar Sarajevo; 

c) Da je podnosilac zahtjeva vlasnik/posjednik zemljišta pogodnog za biljnu 
proizvodnju na području Općine Centar Sarajevo; 

d) Da podnosilac zahtjeva ima otvoren i aktivan račun u banci. 
       

Član 6. 
(Potrebna dokumentacija) 

 
Kandidat koji želi ostvariti pravo na dodjelu novčanih sredstava dužan je dostaviti  sljedeću 
dokumentaciju kojom dokazuje ispunjavanje uslova, u originalu ili ovjerenim kopijama 
kako slijedi: 
 

a) Zahtjev za dodjelu sredstava (potpisan od podnosioca zahtjeva); 
b) Ovjerena izjava podnosioca zahtjeva da nema promjena u pogledu prava na 

korištenje zemljišta prijavljenog u Registar poljoprivrednih gazdinstava i Registar 
klijenata za tekuću godinu. U slučaju nastanka promjena, podnosilac zahtjeva 
dužan je dostaviti novi zemljišnoknjižni izvadak, a ukoliko zemljište koristi po 
osnovu ugovora o korištenju zemljišta, novi ili izmijenjeni ugovor, u skladu s 
nastalim promjenama; 

c) Fiskalni račun izdat na ime podnosioca zahtjeva o kupovini izvršenoj u periodu od 
01. januara do 31. oktobra tekuće godine; 

d) Dokaz o otvorenom i aktivnom računu u banci (za tekuću godinu); 
e) Podnosioci zahtjeva koji imaju registrovanu poljoprivrednu djelatnost, dužni su 

dostaviti Uvjerenje o izmirenim poreskim obavezama za tekuću godinu. 
 
 

Član 7. 
(Neprihvatljivi troškovi) 

(1) Neprihvatljivim troškovima smatraju se troškovi koji nisu direktno povezani sa biljnom 
proizvodnjom ili nisu obuhvaćeni namjenom i kategorijama podsticaja utvrđenim ovim 
Pravilnikom. 



(2) Ne priznaju se troškovi kupovine poljoprivrednih mašina, opreme i alata, goriva i 
maziva, troškovi rada, transporta i drugi troškovi koji nisu obuhvaćeni članom 3. ovog 
Pravilnika. 

(3) Ne priznaju se troškovi nastali izvan perioda utvrđenog Javnim pozivom, kao ni troškovi 
koji nisu dokumentovani odgovarajućim računom na ime podnosioca zahtjeva. 

(4)  Ne priznaju se troškovi kupovine proizvoda i materijala koji nisu namijenjeni biljnoj 
proizvodnji, kao i troškovi za koje se iz dostavljene dokumentacije ne može utvrditi 
vrsta, količina ili vrijednost kupljene robe. 

 
III  FINANSIRANJE PROJEKTA 

 
Član 8. 

(Nosilac aktivnosti) 
 

(1) Služba za privredu i poslovne prostore je nosilac aktivnosti vezanih za realizaciju     
Projekta. 

(2) Sredstva za realizaciju projekta planirana su u Budžetu Općine Centar Sarajevo za 
2026. godinu, na kodu 614200 kao podrška poljoprivrednim proizvođačima za proljetnu 
i jesenju sjetvu, voćarske sadnice i plastenike. 

(3) Žene nosioci poljoprivrednog gazdinstva i obrtnici koji su upisani u Registar 
poljoprivrednih gazdinstava i Registar klijenata (RPG i RK) sa izvršenim ažuriranjem u 
tekućoj godini ostvaruju pravo na 100% maksimalnog iznosa podsticaja utvrđenog za 
pojedinačnu kategoriju u tabelarnom prikazu, dok ostala fizička lica upisana u RPG i RK 
ostvaruju pravo na 80% tog iznosa. 

(4) Biljna proizvodnja i maksimalni iznosi utvrđuju se u tabelarnom prikazu: 
 

r/b  
Biljna proizvodnja 

Iznos u KM 
(fizička lica) 

Iznos u KM 
(obrti i žene 
nosioci PG) 

1. Repromaterijal za proljetnu sjetvu do 520 do 650 
2. Repromaterijal za jesenju sjetvu do 520 do 650 
3. Voćarske sadnice za podizanje i obnovu 

višegodišnjih zasada 
do 440 do 550 

4. Sjeme i sadnice cvijeća do 280 do 350 
 
(5) Podsticaj se priznaje u visini stvarno dokumentovanog troška, odnosno procenta 

utvrđenog ovim Pravilnikom, a najviše do maksimalnog iznosa za pojedinačnu 
kategoriju iz stava (4) ovog člana. 
 

IV IZBOR KANDIDATA 
 

Član 9. 
(Javni poziv) 

 
(1) Općinski načelnik će objaviti Javni poziv za dodjelu novčanih podsticaja za kupovinu 

repromaterijala proljetne, jesenje sjetve, voćarskih sadnica i cvijeća na području  
Općine Centar Sarajevo. 

(2) Javni poziv sadrži: uslove koje kandidat mora ispunjavati, kategorije i maksimalne 
iznose podsticaja, potrebnu dokumentaciju, način i rok podnošenja prijava, način 
objave rezultata, pravo prigovora i druge potrebne podatke.  

(3) Javni poziv ostaje otvoren 15 (petnaest) dana od dana objavljivanja na web stranici, 
oglasnoj ploči Općine Centar Sarajevo  i oglasnim pločama mjesnih zajednica na čijem 
području se obavlja biljna proizvodnja. 

(4) Preliminarna lista korisnika objavljuje se na web stranici i oglasnoj ploči Općine Centar 
Sarajevo, uz navođenje podataka u skladu sa propisima o zaštiti ličnih podataka i 
pravilima transparentnosti dodjele budžetskih sredstava. 



(5) Odluka o dodjeli novčanih podsticaja će biti objavljena na web stranici i oglasnoj ploči 
Općine Centar Sarajevo.  

 
 
 

Član 10. 
(Odabir kandidata) 

 
(1) Komisiju za odabir korisnika sredstava imenuje Općinski načelnik. 
(2) Komisija se sastoji od najmanje tri člana iz reda državnih službenika. 
(3) Komisija radi u punom sastavu i za svoj rad je odgovorna Općinskom načelniku. 
(4) Komisija ima zadatak da, u skladu sa odredbama ovog Pravilnika i na osnovu utvrđenih 

kriterija objavljenih u Javnom pozivu, izvrši pregled i vrednovanje dostavljenih prijava, 
sačini pismeni izvještaj sa utvrđenim prijedlogom raspodjele sredstava i dostavi ga 
Općinskom načelniku. 

(5) Neblagovremene prijave Komisija neće uzeti u razmatranje o čemu će podnosilac 
prijave biti obaviješten. 

(6) Komisija ima mogućnost da u skladu sa tačkom 47. Smjernica o minimalnim 
standardima dodjele budžetskih sredstava putem transfera i subvencija u Federaciji 
Bosne i Hercegovine („Službene novine Federacije BiH“, broj 37/24) kandidatu koji je 
dostavio nepotpunu prijavu dostavi obavijest o dopuni iste u roku od tri (3) dana od 
dana prijema obavijesti, ukoliko je kandidat u momentu podnošenja prijave učinio 
izvjesnim razloge zbog kojih nije mogao podnijeti  potpunu prijavu ili ako je u prijavi 
uočena manja tehnička manjkavost. 

(7) U slučaju da ukupna vrijednost prihvatljivih zahtjeva bude veća od raspoloživih 
budžetskih sredstava, prednost imaju žene nosioci poljoprivrednog gazdinstva i vlasnici 
obrta registrovanog za obavljanje poljoprivredne djelatnosti, a zatim kandidati prema 
redoslijedu podnošenja potpunih i blagovremenih prijava, pod uslovima utvrđenim 
Pravilnikom i ovim Javnim pozivom. 

(8) Na osnovu prijedloga Komisije, Općinski načelnik objavljuje preliminarnu listu 
odabranih korisnika. 

(9) Podnosioci zahtjeva mogu u roku od osam (8) dana od dana objavljivanja preliminarne 
liste podnijeti pismeni prigovor Komisiji za razmatranje prigovora koju imenuje 
Općinski načelnik iz reda državnih službenika. 

(10) Odluku o prigovoru, Komisija će donijeti u istom roku, računajući od dana njegovog       
___   podnošenja. 
(11) Nakon okončanog postupka po prigovorima, Općinski načelnik donosi konačnu Odluku                        
____o dodjeli novčanih podsticaja iz člana 3. ovog Pravilnika te  će ista biti objavljena na 
____web stranici i oglasnoj ploči Općine Centar Sarajevo. 
(12) Na osnovu Odluke o dodjeli novčanih podsticaja iz člana 3. ovog Pravilnika 
____poljoprivrednim proizvođačima koji se bave biljnom proizvodnjom, Općinski 
____načelnik će sa odabranim Korisnicima zaključiti Ugovor. 
(13) Jedan podnosilac zahtjeva može ostvariti pravo na podsticaj po jednoj ili više 
____kategorija iz člana 8. stav (4) ovog Pravilnika, ukoliko ispunjava uslove propisane 
____Javnim pozivom i ukoliko su za iste obezbijeđena budžetska sredstva. 
(14) Raspodjela sredstava vršit će se u skladu sa raspoloživim budžetskim sredstvima,  a 
____najviše do iznosa planiranog Budžetom Općine Centar Sarajevo za predmetnu 
____namjenu. 
 

V ZAVRŠNE ODREDBE 
 

Član 11. 
(Nadzor) 

 
(1) Realizaciju i nadzor u procesu dodjele i implementacije podsticajnih sredstava u skladu 

sa odredbama ovog Pravilnika vršit će Općinski načelnik putem Službe za privredu i 
poslovne prostore. 



(2) Na osnovu zaključenog Ugovora, nadležna služba za finansije izvršit će isplatu 
odobrenih sredstava na bankovni račun Korisnika.                                          

 
 

Član 12. 
(Prelazne i završne odredbe) 

 
Stupanjem na snagu ovog Pravilnika, prestaje važiti Pravilnik za dodjelu novčanih 
podsticaja za kupovinu repromaterijala proljetne, jesenje sjetve i voćarskih sadnica broj: 
16-11-6437/25 od 11.11.2025. godine. 

 
 

Član 13. 
(Vremenska važnost Pravilnika) 

 
Pravilnik stupa na snagu danom objave na oglasnoj ploči Općine Centar Sarajevo i web 
stranici Općine Centar. 
 
 

Broj: 16-11-5821/26 

Sarajevo, 26.10.2026.godine 

 

OPĆINSKI NAČELNIK 

 

___________________ 

Srđan Mandić 

 
 


